
Liturgi Tutup Buka Tahun 2021 - 2022 

GBKP Klasis Medan Kampung Lalang. 

 

 

 

Tema : “ MalemKal Ate Kalak  Si Cilinggem Man BaNa” ( Bdk. 

Mazmur 34:9) 

Sub Tema : Sitadingken Tahun 2021 Alu Pengataken Bujur Man 

Tuhan Dibata Dingen  

  Sialoken ras Si dalani Tahun 2022 Alu Ketetapen Ukur 

Ibas Pasu – Pasu   

  Tuhan DIbata.  

A. Persikapen.  

1. Asa bancina, kebaktinnta ibenaken nandangi tutup-buka tahun. 

2. Isikapken ingan persembahen. 

3. Adi kebaktin enda ipimpin sekalak serayaan, maka kerina bagin 

liturgi ilakoken. Adi simimpin kebaktin enda labo serayaan maka 

Votum, Salam ras Pemasu-masun la idalanken.  

4. L.  : Liturgi ( pemimpin ibadah ) 

5. J.  : Jemaat ( perpulungen sihadir ) 

6. Kenca dung kebaktin, iaturkenlah maka kerina anggota jabu 

ngerana kerna pengakunna kuga ia ndalani tahun 2021 dingen 

kugaka perpadanenna ndalani tahun 2022.  
 

B. Kebaktin.  

1. Rende : PEE No.9 : 1-2 ” Pesikaplah Ukurta” 

1. Pesikaplah ukurta adin dahi Dibata,  

Ukur si serbut si lit bas kita, Endeskenlah man baNa 

Reff : Ban Ia si mereken pengadin,  

Makana kita dorek min terkelin 

‘di Yesuslah si bahan man temanta.  

E tentu malem kel ateta 

2. Pesalanglah pusuhta, Adi nembah man baNa,  

Pusuh si gulut si ndongkelisa. Totokenlah ku Ia.    Reff… 

 

2. Ertoto 
 

3. Votum, Salam. 

L. : I bas gelar Dibata Bapa si tetap setia ngarak-ngarak perdalene  

ngeluh manusia, i bas gelar AnakNa  Jesus Kristus si jadi 

Penebus man manusia, ras ibas gelar Kesah Si Badia si 

nemani kegeluhen manusia. 

L. : Lias ate Tuhan Jesus Kristus, kekelengen Dibata Bapa ras  

kerembaken Kesah Si Badia ras kita (kam) kerina gelah. 

Amin.  

J. : Amin. Amin, Amin. ( iendeken ) 
 

4. L. : Invocatio : Filipi 4 : 8. 

“Kedungenna o senina-seninangku, ukurilah kerina si mehuli,  e 

me kerina si bujur, mulia, benar, bersih, mejile ras kerina si patut 

ipuji.” 
 

5. Rende: 168 : 1, 2 

1. Si puji Tuhan Dibatanta, Kataken bujur baNa,  

sabab Ia si mere kenca, pasu-pasu man banta.  

Mbelin ras mulia kekelengen Tuhan ibas doni enda.  

Ajari o Tuhan, kami k’rina anakNdu,  

naksiken kerina perbahanenNdu. 

2. Geluh kami meriah tuhu, k’rina si k’rajangenNdu.  

Sabab kalak si nembah baNdu, datken pasu-pasuNdu.  

Mbelin ras mulia,…. 
 

6. Pengataken Bujur ibas Pengarak-ngarak Tuhan Dibata 

(erpalasken Mazmur 92:2-6) 

L.  : O Tuhan, seh riahna ngataken bujur man baNdu, janah rende  

muji Kam, o Dibata si Meganjangna. 

J. : Meritaken keleng ateNdu erpagi-pagi, dingen pertetapNdu  

tupung berngi. 

L. : Janah ngukit gitar si sepuluh tinali, rikut ras gambus ras  

kulcapi. 

J. : Sabab perbahanenNdu kap si pegedang ukurku, erkiteken  

perbahanenNdu aku rende alu meriah. 

L. : O Tuhan, seh kal belinna perbahanenNdu, andiko bagena  

perukurenNdu. 

 

7. Rende KEE GBKP No. 354:1,2. 

1. Kam si Mbelin, Kam terb’rita, Kam kap si termulia.  

Mehuli Kam dingen erkuasa, Kam si mada k’rina si nasa.  

Sinalsal keleng ate Tuhan, bagi emas si labo luntur. Rejin tuhu 

dolatNdu Tuhan, ngarak-ngarak kegeluhen. 

2. Erta-erta, kebayaken ibas Kam nari rehen.  

Kam merentah alu kuasa ras gegehNdu Tuhan Dibata. 

Sinalsalkeleng ate Tuhan … 
 

8. Renungen : Mazmur 34 : 9 – 10.  
 

9. Pengakun Kiniteken. 
 

10. Persembahen. 

L. : Kata Dibata si jadi palas ibas jabunta nehken persembahenta  

enda ibuat ibas II Korinti 9 : 8, nina, “Dibata ngasup mereken 

man bandu kasakai pemereNa alu sampur. Alu bage kerina 

keperlun guna dirindu i bas kai pe icukupi, seh maka sampur 

pe guna banci kam ndahiken dahin-dahin si mehuli si apai 

pe”.  

L. : Radu ras kita rende arah KEE 343:1. 

1. Pasu-pasu bas Tuhan nari, gejapken kami tep-tep wari bas 

paksa-paksa geluh kami. Kam me kap tetap si ngkawali. 

Pasu-pasu bas Tuhan nari, jadi pergegeh tendi kami  guna 

ndalani wari-wari si rehna bas Kam  Tuhan nari. Pasu-

pasu dage o Tuhan, persembahen  kami anakNdu. Labo 

kapen enda metunggung, persembahen si nggo pepulung, 

ajariNdu min kami gelah tetap ngasup mere man Tuhan. 

11. Pertoton Persembahen ras Pertoton Syafaat. 
 

 

 

12. Perpadanen Mengketi Tahun 2022. 

L. : O Tuhan Dibata, ngataken bujur kami man baNdu. Igejap  

kami tuhu, erkiteken kuasa ras keleng ateNdu me maka 

kami ngasup mentasi dingen nutup tahun 2021 enda. 

J. : Bujur o Tuhan Dibata ibas pasu-pasuNdu. 

L.  : O Tuhan Dibata, tetap ukur kami mengketi dingen ndalani 

tahun 2022. Kam kap ingan kami cilenggen dingen i 

ikutken kami peratenNdu Tuhan. 

J. : Tetap ukur kami, O Tuhan Dibata sabab Kam kap Dibata  

kami si erkuasa dingen perkeleng.  

L + J  : Amin. 
 

13. Rende KEE 117: 1, 2. 

1. Nggo mentas tahun male e, Kam me ku puji Tuhan e.  

Jaga kawali Kam tetap, tendingku ras dagingku kap. 

2. O, Jesus Kam Penebusku, keleng ateNdu man bangku.  

Tahun si mbaru enda pe, taruhken perpulungen e. 
 

14. PertotonTuhan. 
 

15. Pemasu-masun. 

L. : Si dalanilah tahun 2022 enda alu kiniteken dingen  

pengarapen nandangi pasu-pasu Tuhan. Sialokenlah pasu-

pasu idur Tuhan Dibata nari, “ Dibata, sumbul kemalemen ate 

e gelah si ncukupi keperlunndu (nta)  guna ndalanken si 

sentudu ras peratenNa. Janah Dibatalah erdahin ibas kam 

(kita)  arah Jesus Kristus gelah kam (kita) ngelakoken kai si 

ngena ateNa. Amin. 



6 
 

J. : Amin. Amin, Amin. (iendeken). 
 

 

 

 

Renungan : Mazmur 34 : 9-10.  

 

Syalom,  

 

Mejuah-juah man banta kerina perpulungen sini kelengi Tuhan Dibata. 

 

Sikataken bujurlah  man Tuhan Dibata. Enggo ibereken Dibata gegeh 

man banta guna ngalaken dingen mentasi wari-wari kegeluhennta 

segedang tahun 2021 enda. Nandangi dua tahun menda kita ndalani 

situasi pandemi covid-19. Si gejap tuhu, kuga beratna perjuangen geluhta 

sedekah tahun 2021 enda. Erbage-bage perbeben si seh man banta, subuk 

perbeben ibas kesehaten, pendahin, persekolahen anak-anak, bage pe 

hubungen perkade-kadenta. Lit  nge jabu-jabunta si idenden kebiaren 

erkiteken terpapar pinakit covid, bahkan lit ka ngejabu-jabunta si 

kebenen kalak sini kelengina. Tentuna, genduari enda, kita enggo lebih 

ngasup beradaptasi nandangi situasi si mbaru enda. Ibas si e kerina, litna 

kengasupun ras kesempaten man banta guna ndalani tahun 2021, seh kita 

banci ngujungisa ibas berngi enda, si gejaplah e erkiteken pasu-

pasuTuhan.  
 

Perpulungen sinikelengi Tuhan, 

Bage ka pe guna mengketi dingen ndalani tahun 2022, tetap ukurta, amin 

gia lenga kabo si eteh kuga situasi si man alanken kita. Engkai maka 

tetap ukurta ? 
 

Perpulungen sini kelengi Tuhan, 

Kata Dibata ibas Mazmur 34 ayat 9 mpegegehi pusuh ukurta, maka labo 

kepegegehta saja si pake guna ngalaken perjuangen geluhta ibas tahun 

2022 enda. Kita ngakuisa maka gegehta labo serta. Ikataken ibas ayat 9 

ras 10 kerna “malem ate” ras “lalap la kekurangen”. Ertina ibas tahun 

2022 enda pe, tek kita maka kita tetap nge ndalani kegeluhennta ibas 

“malem ate” dingen “lalap la kekurangen”. Enda jadi erkiteken Tuhan 

simada Kuasa. Tuhan Dibata me kap si ngasup mereken kemalem ate 

dingen erbahanca kita lalap la kekurangen.  Erkiteken si e, marilah kita 

cilenggem dingen ngikutken TUHAN. Kata cilenggem nuduhken upayan 

jadiken misalna batang kayu belin, batu mbelinen tah deleng si mbelin 

guna jadi ampang-ampang jelma ibas mara bahaya nari. Misalna, lit 

angin kalinsungsungsi reh nderpa kegeluhen manusia. Adi ipenalem 

gegeh manusia saja maka banci kari ikabangken kalisungsung manusia e. 

Tapi erkiteken jelma ecilenggemi balik batu mbelin e, maka batu mbelin 

e ngampangi-ngampangi jelma e. Si erbahanca la ia kena angin 

kalisunggung e. Bage me kita ibas ndalani tahun 2022, Dibata me inganta 

cilenggem. Man Dibatalah kita erpengendes. Pusuh ukurta, 

pengangkanta, tetaplah sibereken guna ipimpin Kesah Si Badia. Kesah Si 

Badialah si ndemi pusuh ukurta she maka si mehulina saja nge si erkuasa 

ibas pusuh ukurta. Pusuh ukurta idemi “kerina si bujur, mulia, benar, 

bersih, mejile ras kerina si patut ipuji”. Alu pusuh, ukur dingen 

pengangkaan sini pimpin Kesah Si Badia me  maka kita ngasup 

ngangkai, ngejapken dingen ngenanami kuga belinna kinulin Tuhan man 

banta.  

Ibas ayat 10, pe ikataken kerna ngikutken Tuhan. Abraham, ngikutken 

perentah Tuhan. Amin gia lenga ietehna kuja ia erdalan, kai si man 

alanken ibas perdalanenna dingen kuga situasi inganna tading e pagin, 

tapi tetap ia berkat ngikutken perentah Dibata. Janah Dibata tetap 

singaturken kegeluhenna maka ertambah-tambah beliganna. Daud ibas 

nde-endenna Mazmur 23 ngataken la kekurangen aku, erktiteken Tuhan 

permakanku. Siakuken maka Tuhan Jesus me Permakannta dingen kitan 

gikutken “pembabaiNa” kegeluhennta seh maka kita jumpa “mbal-mbal 

simeratah” dingen “lau si teneng permalerna”. Si ikutkenlah tetap peraten 

Dibata. Man Josua, sinerusken kepemimpinan Musa guna mabai bangsa 

Israel mengketi taneh Kanaan,  ipedahken Dibata man bana, nina, “ 

Tetaplah ukurndu, teklah. Janah inget! Ikutken kerina undang-undang si 

ibereken suruh-suruhenKu Musa man bandu. Sada bagin pe ola ilupaken, 

maka kuja pa pe kam lawes, jadi bagi sura-surandu. Bage pe ola kam 

lupa maka kitab undang-undang e arus tetap rusur iogeken ibas 

kebaktinndu. Pelajarilah e suari ras berngi, janah arus iperdiatekenndu 

maka kerina sitersurat i je ipatuhindu, Alu bage la banci la kam sangap 

janah seh sura-surandu.” ( Josua 1:7-8). Kita selaku kalak si erkiniteken 

man Tuhan Jesus Kristus, ibas ndalani tahun 2022 enda tetap tek 

nandangi kuasa Dibata, tetap ukurta ndalani tahun 2022 enda. Si oge 

Pustaka Si Badia, sipelajari Pustaka Si Badia dingen sipergemetkenlah 

perbahanennta, tetap nge si ikutken sue bagi sini pedahken Dibata man 

banta. Alu bage tek kita maka sangap kita dingen she bagi sini suraken 

kita ibas tahun 2022 enda.    

Bagenda me ibas nutup tahun 2021 enda kita ngataken bujur ibas 

pemasumasun Tuhan dingen tetap-ka ukurta ndalani tahun 2022. Si 

petetap ukurta maka i bas ndalani tahun 2022 enda lit kemalemen me 

ateta dingen la kita kekurangen sabab kita cilenggen dingen ngikutkan 

Tuhan Dibata. Tuhan Dibata simasu –masu kita.  

Amin.   

   

Selamat Tahun Baru 

01 Januari 2022  


